
Լոռու մարզպետ Արթուր Նալբանդյանի ելույթը Վանաձորի 

պետական համալսարանի մագիստրատուրայի շրջանավարտների 

դիպլոմների հանձնման միջոցառմանը 

 

15.06.2016թ. 

 

 

Գերաշնորհ  Սրբազան հայր, 

  Հարգելի պարոն Խաչատրյան, 

  Հարգարժան դասախոսներ, ծնողներ, 

  Սիրելի շրջանավարտներ: 

 

 Այսօր հիշարժան օր է ոչ միայն Վանաձորի մանկավարժական 

համալսարանի պատմության, այլև 115 այն շրջանավարտների 

կենսագրության մեջ, ովքեր մագիստրոսի կոչում  և օծում են ստանում: 

 Սա նշանակալի իրադարձություն է նաև մարզկենտրոն Վանաձորի 

և մեր Լոռու մարզի համար, քանի որ հայրենի գիտության և 

մանկավարժության շարքերը համալրվում է հիմնավոր կրթությամբ 

զինված այնպիսի փաղանգով, որն իր համալսարանական  հարուստ 

գիտելիքները ծառայեցնելու է սերունդների կրթության, 

հայրենասիրական դաստիարակության, երկրի գիտական ներուժն 

ամրապնդելու և զարգացնելու գործին: 

 Թանկագին շրջանավարտներ, այսօր տեղին է հիշելը, որ հայ 

առաջին  հռչակավոր մագիստրոսը, միջնադարի ականավոր գործիչ 

Գրիգոր Պահլավունին, այդ պատվանունն ու կոչումը ստացավ իր 

գիտական, ուսուցչական, ստեղծագործական ծանրակշիռ 

գործունեության շնորհիվ: 



 1000 տարի է անցել Գրիգոր Մագիստրոսի ժամանակներից, 

հայրենի գիտությունը, կրթությունը, մանկավարժությունը մեծ 

զարգացում ապրելով, հարուստ  ավանդույթներ են թողել  ձեզ: Դրանց  

պահպանման և զարգացման գործը ձեզ է վստահվում: Մենք ձեզ ենք 

վստահում մեր ժողովրդի ապագան կերտողների  կրթությունն ու 

դաստիարակությունը, ձեզ ենք վստահում կենսական մի  բնագավառ, 

որը մեր  բոլոր տեսլականների հիմքերի  հիմքն է:  

Դուք ունեք այնպիսի լայն հնարավորություններ, որը չի ունեցել ձեզ 

նախորդած և ոչ մի սերունդ: Այսօրվա տեղեկատվական մեծ դաշտն ու 

դրա շտեմարանի հասանելիությունը, ինքնադրսևորվելու անկաշկանդ 

ասպարեզը, հանրահռչակվելու հնարավորությունները և, որ 

ամենակարևորն է, անկախ երկրի քաղաքացի լինելու 

բարեբախտությունը, հնարավորություն են տալիս գործելու և 

ստեղծագործելու ցանկացած նախընտրելի ոլորտում և բնագավառում:  

Վստահ եմ, որ դուք պատվով կկրեք մագիստրոսի կոչումը, 

արժանի կլինեք ձեզ ծնած, սնած, գիտելիքներով զինած ժողովրդին: 

 Շնորհավորում եմ, բարի երթ ձեզ:  


